
Sa pamamagitan ng Pamimilosopiya, napapalinaw ng tao ang kanyang abot-tanaw sa meron; na sa paglawak ng abot-tanaw na ito, lumalago at lumalalim ang kanyang kaalaman at pang-uunawa sa kanyang sarili at sa buong ‘kemeronan.’ At sa bawat pag-alam at pag-unawa pa, ng tao, hinuhugis nito ang kanyang buong pagkatao at ang kanyang pagpapakatao.
Habang aking sinisimulan ang paggawa sa papel na ito, biglang pumasok sa aking isipan ang mga katagang nabanggit ng anghel na si Gabriel sa pelikulang Constantine. Napaisip ako dahil kahit kay ikli lang ng kanyang sinabi, punong-puno ito ng talinhaga. Sabi niya, kailangan lamang daw ng tao na magbalik-loob at tatanggaping muli tayo ng Diyos sa kanyang kabuuan. Wala raw ibang nilalang sa lahat ng mga kalawakan na makapagyayabang sa biyayang ito. Ano ang kahalagahang ng lahat ng ito? Simple lang, na ang tao lamang ang may tanging  kapangyarihan upang iligtas ang kanyang sarili. Binigyan siya ng kalayaan upang hanapin ang tunay na maganda. Kalayaan, na kung gagamitin sa maayos at tamang paraan, ay makapagdadala sa kanya sa tunay na mabuti. At habang hinahanap niya ang mabuting ito, unti-unti niya rin mahahanap kung bakit ba siya tao, at bakit siya nagpapakatao.


Matatawag nating isang paraan ng pagbuwag sa kahon ang pamimilosopiya. Isa itong daan upang kumawala sa mga konseptong kumukulong sa atin mula sa tunay na meron. Isa itong pagtanggap na hinding-hindi natin maikokonsepto ang mga nagmemeron, dahil alam nating kahit ano man ang ating isipin, lagi at laging meron pa. 


Mayroon kaming masamang bisyo sa aming barkada, mula pa lamang noong nasa  mataas na paaralan pa lamang kami, nahilig na kami sa mga “nigger jokes.” Hindi siguro dumadaan ang isang pagkikita namin na walang nagsisimula at gumagawa ng mga nakaka-insultong patawa. Pero hindi namin iniinda, tumatawa na lang kami ng tumatawa. Pero pag may pagkakataon na nakakasalimuha namin ang isang tunay na Negro, hindi kami makapagsalita. Hindi dahil wala na kaming maisip na patawa, ngunit dahil nakikita namin na tunay rin siyang tao, at hindi lamang siya maikukulong sa mga katagang umaalipusta sa kanya. ( na bagay lamang ang mga Negro sa loob ng kulungan, na wala namang negrong mayaman kung hindi siya magnanakaw, atbp.) 


Maihahalintulad rin siguro ito sa ating pagtingin sa mga muslim. Hindi ko ikakaila na kapag nakakita ako ng taong muslim, lumalayo ako, natatakot kasi ako, kasi sa likod ng isipan ko, “baka terorista siya? May bomba kaya siya? Hindi mabuting tao ‘to.” Ganyan kasi ang sinasabi ng loob-loob ko. Otomatiko na kasi, hindi ko na iniisip, “basta muslim, delikado.”


Isa lamang naman talaga ang mismong problema ng mga tao, katamaran. Katamarang mag-isip pa, katamarang alamin pa, kaya sumasalalay na lamang tayo sa mga konseptong alam na natin, mga konseptong hindi na natin iniiba o dinadagdagan, nabubulok na lamang. Mga tao rin naman ang tinatamad, kaya mga tao rin lamang ang makapipili kung gugustuhin ba nilang palawakin pa ang kanilang abot-tanaw o pananatiliin na lamang itong malapit.


Ano ba ang abot-tanaw? Marahil, ito ang pagtingin natin sa mga bagay-bagay. Kung gaano kalalim ba natin naiintindihan ang meron at mga pagmemeron nito. Kung lagi na lamang otomatiko ang pagtingin natin sa mga bagay, at puro “katamaran” na lamang ang ating pinaiiral, masasabing mababaw lamang ang ating abot-tanaw. Nakukulong tayo sa mga konsepto at hindi natin mabitawan ang ating mga pinanghahawakan. Sa pamamagitan ng pamimilosopiya, magagawa natin palawakin ito.


Kagaya nga nang naisulat sa itaas, makakatulong ang pamimilosopiya sa pagpapalawak ng abot-tanaw sa meron. At dahil nga malawak na ang abot-tanaw, may kakayahan na tayong paunlarin ang ating kaalaman at pang-uunawa sa meron. Hindi na kasi tayo nalilimitahan ng konsepto. Tinatanggap natin na kung ano man ang tingin natin sa meron, kung ano man ang iniisip natin sa isang nagmemeron, lagi at lagi itong may ibibigay pa, laging meron pa. Hindi tayo dapat nagpapakulong sa maliit na kahon.


Halimbawa na lamang nito ang mga manlalaro ng basketbol sa ating paaralan, ang mga tinatawag nilang, “Varsity.” Kung hindi natin sila makikilala, malamang, sa unang tingin, sasabihin nating wala namang alam ang mga ito kung hindi ang magbasketbol, na walang lamang ang kanilang mga utak, na pumapasa lamang sila dahil magaling sila sa bola. Kung magpapa-iwan na lamang tayo sa ganitong pag-iisip, marahil, tingin natin sa lahat ng mga basketbolero ay bopol. Ngunit, kung susuriing mabuti, kung makikipagsangguni sa iba sa kanila, makikipagkwentuhan, makikipagdiskurso, makikinig sa kanilang mga sinasabi, marami sa kanila ang may talino din. Nagsisikap rin silang balansehin ang pag-aaral sa pag-eensayo. Makikita natin na hindi lamang pala sila magaling sa “bola.” Ngunit mangyayari lamang ito kung bubuksan natin ang ating mga mata at hindi tatamarin.


Pero sino nga ba tayo? At paano nga ba maging tao? Sa aking palagay malalaman lamang ng iba kung sino tayo sa pamamagitan ng ating mga pinaggagagawa at pakikisalimuha sa ibang tao. Hindi naman kasi pwedeng buksan ang ating mga katawan at paglaruan ang ating mga utak upang malaman kung sino tayo. Malalaman lamang kung sino tayo sa pakiki-ugnay ng iba sa atin. Sa bawat galaw at salita, makikita at mauunawaan ng iba kung paano nating “pinapatunayan” kung tayo nga ay tao. 

Halimbawa, ang isang ‘tao’ na kilalang mamamatay tao, na walang-awang umaapi sa mga inosente, maging sino man sila, ay hinding-hindi matatawag, ng madla, na ‘tao.’ Maraming tao ang tumatawag kay Hitler at Saddam bilang “Monster” at “hindi makatao.” Ikumpara naman natin ito sa mga ‘taong’ tulad ni Mother Teresa. Maraming tao ang nagsasabing “yan ang totoong tao.” Hindi naman natin alam kung ano ba talaga ang nilalaman ng utak ng mga taong ito, pero dahil sa kanilang mga pinaggagagawa, nasasabi natin kung tao ba sila o hindi, sa ating paningin.

   Ganyan din siguro natin makikilala ang ating mga sarili. Oo, alam natin kung ano ang gumagalaw at umiikot sa loob-loob ng ating mga utak and pag-iisip. Pero, alam natin lahat ng ito ay hindi naman nating inilalabas. May ideya tayo ng kung sino tayo sa ating isipan, pero minsan, iba rin ang ipinapakita natin sa ibang tao, at ito, para sa akin, ang tunay na tayo. Ito kasi ang “tayo” na humahalo sa ibang nagmemeron, ang dumidikit sa iba pang meron, ang tayo na tunay na nagmemeron at hindi lamang mga ideya. Kung ating makikita kung sino itong  “tayo” na ipinapakita natin, marahil, mauunawaan natin ang ating sarili.

Ano ba ang punto ng lahat ng ito? Na sa pamimilosopiya, natututo tayong lumabas sa ating mga kahon. Hindi tayo nagpapakulong sa mga ideyang “ganito dapat ako, ganyan dapat ako.” Dahil sa pamimilosopiya, natututo akong maging ako, na ako lamang ang pwedeng pumili kung sino dapat ako, na kaya kong kilalanin kung sino ako, na may magagawa ako para maging ako.

Marami tayong mga kilalang nanggaling sa mga sirang pamilya. Mga kaibigan at kakilala na para bang pinaglalaruan ng tadhana dahil sa mga trahedya sa pamilya. Mayroong mga iba diyan na sinisira na lamang ang kanilang mga buhay. Ginagamit nilang rason ang problema sa pamilya para sirain na rin ang kanilang buhay. Mga nagbubulakbol, nagdrodroga, sinasabing ito lang ang paraan nila para makatakas sa hinagpis. Marahil, ikinakahon laman nila ang kanilang sarili, nagpapadala sa kung ano ang sinasabi ng marami at pinababayaan ito ang magdikta sa kanilang mga buhay. Masasabi nating ito ang mga taong hindi kilala ang sarili nilang pagkatao. Tinatamad silang alamin kung ano ba talaga ang silbi nila ng kanilang buhay, kung bakit ba sila buhay. Iba naman ang mga taong ginagamit ang kanilang personal na problema bilang “inspirasyon” upang paunlarin ang sarili, upang iangat ang sarili. May mga kilala tayong ganyan, mga taong hinding-hindi mo aakalain may mga problema sa pamilya dahil napakagaling sa eskwela, maabilidad, mabait, at laging nandiyan. Yan ang mga taong, marahil, kilala ang kanilang mga sarili, mga taong kayang lampasan ang mga idinidikta ng kanilang kapaligiran. Simple lang naman maging tao, lampasan ang kung ano ang pumipigil sa atin. (Transcendence) 

Pero syempre, hindi naman isang maluwag na depinisyon ang pagiging tao. Kung mamimilosopiya ang isang tao, at makakawala siya sa kanyang pagkakatali, makikita niya na ang tunay na pagpapakatao ay ang paglapit lamang sa mabuti, ang paggawa lamang ng mabuti at ang paglayo sa kung ano ang alam niyang masama.

Ganoon kasi ang pagpapakatao, ang pagpili sa tunay na mabuti, dahil kung tunay na alam natin at naiintindihan ang mga meron, at nagmemeron, di naman natin pipiliin ang ikasasama nito. Doon lang lagi tayo sa mabuti. Tulad ng napag-usapan sa klase, na sa mukha makikita ang mabuti, dito rin siguro natin matatagpuan kung bakit tayo gagawa ng mabuti. Kapag nauunawaan na natin ang mga bagay-bagay at malawak na ang abot-tanaw, hindi mahirap isipin na hindi na tayo nakukulong sa mga pansariling kasamaan at kasakiman, na bagaman tao pa rin tayo, napapahalagahan na natin ang kapakanan ng iba. Sa paglawak ng ating kaalaman, dapat malaman natin na ang tunay na pagpapakatao ay mararating lamang kung hindi tayo makukulong sa mga ideya at konseptong pumipigil sa atin upang mapalapit sa totoong mabuti.

Masasabi nga natin na sa Pamimilosopiya, nakikilala ng husto ng tao ang kanyang sarili. Nakikilala hindi bilang isang makina na sumusunod na lamang sa agos ng buhay, kung hindi isang nilalang na marunong mag-isip, umintindi at umunawa. Nagiging tao ang isang nilalang sapagkat naipapakita niya, na sa pagkakakilala niya sa kanyang sarili, kung paano ba talaga magpakatao. Sa bawat paglilinaw at paglago ng ating pang-uunawa, mas naipapakita natin ang tunay na mabuti, dahil hindi na tayo nakukulong sa ating maliit na kahon. 
